
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চিত্রা






তাহারি উদ্দেশে কবি বিরচিয়া লক্ষ লক্ষ গান

ছড়াইছে দেশে দেশে।—শুধু জানি তাহারি মহান্

গম্ভীর মঙ্গলধ্বনি শুনা যায় সমুদ্রে সমীরে,

তাহারি অঞ্চলপ্রান্ত লুটাইছে নীলাম্বর ঘিরে,

তারি বিশ্ববিজয়িনী পরিপূর্ণ। প্রেমমূর্তিখানি

বিকাশে পরমক্ষণে প্রিয়জনমুখে! শুধু জানি

সে বিশ্বপ্রিয়ার প্রেমে ক্ষুদ্রতারে দিয়া বলিদান

বর্জিতে হইবে দূরে জীবনের সর্ব অসম্মান,

সম্মুখে দাঁড়াতে হবে উন্নতমস্তক উচ্চে তুলি

যে মস্তকে ভয় লেখে নাই লেখা, দাসত্বের ধূলি

আঁকে নাই কলঙ্ক-তিলক। তাহারে অন্তরে রাখি’

জীবনকণ্টকপথে যেতে হবে নীরবে একাকী,

সুখে দুঃখে ধৈর্য্য ধরি, বিরলে মুছিয়া অশ্রু-আঁখি,

প্রতিদিবসের কর্মে প্রতিদিন নিরলস থাকি

সুখী করি সর্বজনে। তার পরে দীর্ঘ পথশেষে

জীবযাত্রাঅবসানে ক্লান্তপদে রক্তসিক্ত বেশে

উত্তরিব একদিন শ্রান্তিহরা শান্তির উদ্দেশে

দুঃখহীন নিকেতনে। প্রসন্নবদনে মন্দ হেসে

পরাবে মহিমালক্ষী ভক্তকণ্ঠে বরমাল্যখানি,

করপদ্মপরশনে শান্ত হবে সব দুঃখ গ্লানি

সর্ব অমঙ্গল। লুটাইয়া রক্তিম চরণতলে

ধৌত করি দিব পদ অজিন্মের রুদ্ধ অশ্রুজলে।

